
ᓯᑯᓯᓛᕐᒥᐅᑦ ᑕᕆᐅᖓᓂ ᓇᓄᕐᓂᒃ ᖃᐅᔨᓴᕐᓂᖅ ᑕᑯᑎᑦᑎᕗᖅ 
ᖁᐊᖅᓵᕐᓇᖅᑐᒦᙱᑦᑐᓂᑦ, ᖃᓄᐃᙱᑦᑎᐊᖅᑐᓂᒃ 

ᓇᓄᖅᑕᖃᕐᓂᖓᓂᒃ 
 
ᐃᖃᓗᐃᑦ, ᓄᓇᕗᑦ (ᔫᓂ 26, 2012) – ᒪᓕᒃᖢᒍ ᑭᖑᓪᓕᖅᐹᖅ ᖃᐅᔨᓴᕐᓂᕆᔭᐅᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᓐᓂᑦ, ᐊᕙᑎᓕᕆᔨᒃᑯᓐᓂᑦ ᐆᒪᔪᓕᕆᓂᕐᒧᑦ 
ᖃᐅᔨᓴᖅᐊᖕᓂᕐᒧᑦ ᐱᓕᕆᖃᑎᒌᒃᐸᒃᑐᓂᑦ, ᓯᑯᓯᓛᕐᒥᐅᑦ* ᓇᓄᕆᒃᑲᓐᓂᖅᑕᖏᑦ ᖁᐊᖅᓵᕐᓇᖅᑐᒦᖅᑰᔨᙱᓚᑦ ᖃᓄᐃᙱᑦᑎᐊᖅᑰᔨᓪᓗᑎᒡᓗ. 
 
ᐅᖃᖃᑎᖃᕐᓃᑦ ᖃᐅᔨᒪᔭᐅᓕᖅᑐᓂᒃ ᐊᒥᖅᑳᖃᑎᖃᕐᓂᕐᒥᒃ 2009-ᒥᑦ 2010-ᒧᑦ ᓯᑯᓯᓛᕐᒥᐅᑦ ᓇᓄᕆᔭᖏᓐᓄᑦ ᖃᐅᔨᓴᕐᓂᕐᒧᖅ ᐱᒋᐊᖅᑕᐅᓯᒪᕗᖅ ᑕᒪᑐᒪᓂ ᐱᓇᓱᐊᕈᓯᕐᒥ 
ᐱᒋᐊᕐᕕᖃᖅᖢᑎᒃ ᐊᖑᓇᓱᒃᑐᓕᕆᔨᒃᑯᓐᓂᒃ ᑲᑎᒪᖃᑎᖃᕐᓂᕐᒥᒃ ᐋᖅᑭᒃᑕᐅᓯᒪᔪᓂᒃ ᐃᒡᓗᓕᒑᕐᔪᖕᒥᐅᓄᑦ, ᓇᐅᔮᕐᒥᐅᓄᑦ, ᓴᓪᓕᕐᒥᐅᓄᑦ, ᑭᙵᕐᒥᐅᓄᑦ, ᑭᒻᒥᕈᒻᒥᐅᓄᑦ, 
ᐃᒡᓗᓕᖕᒥᐅᓄᑦ ᓴᓂᕋᔭᖕᒥᐅᓄᓪᓗ. ᖃᐅᔨᓴᖅᑏᑦ, ᑭᒡᒐᖅᑐᐃᔪᑦ ᓄᓇᕗᑦ ᑐᙵᕕᒃᑯᓐᓂᒃ, ᐊᖑᓇᓱᒃᑐᓕᕆᔨᒃᑯᓐᓄᓪᓗ ᐃᓚᒋᔭᐅᔪᑦ ᑲᑎᒪᓂᐊᖅᐳᑦ ᐅᖃᖃᑎᒌᒍᑎᖃᕐᓂᐊᕐᓗᑎᒃ 
ᖃᐅᔨᓴᕐᓂᕐᒧᑦ ᖃᐅᔨᒪᔭᐅᓕᖅᑐᓂᒃ ᐊᐅᓚᑦᑎᓂᕐᒧᓪᓗ ᖃᓄᐃᓕᖓᓕᑐᐃᓐᓇᕆᐊᓕᖕᓄᑦ. 
 
“ᓯᑯᓯᓛᕐᒥᐅᑦ ᓯᑯᖓᑦ ᐃᓚᒋᔭᐅᕗᖅ ᐊᒥᓱᓄᑦ ᖃᐅᔨᔾᔪᑕᐅᔪᓐᓇᖅᑐᓄᑦ ᑲᔪᓯᓂᖃᑦᑎᐊᕈᓐᓇᕐᓂᕐᒧᑦ ᓄᓇᕗᒻᒥᐅᑦ ᓇᓄᕐᓄᑦ ᐊᐅᓚᑦᑎᖃᑎᒌᖕᓂᕆᕙᒃᑕᖏᓐᓄᑦ” ᑕᐃᒪᓐᓇ 
ᒪᓕᒐᓕᐅᖅᑎ ᔭᐃᒥᓯ ᐋᕆᐊᒃ, ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ. “ᑕᒪᓐᓇ ᐃᓚᒋᔭᐅᕗᖅ ᖃᔅᓯᑲᓪᓚᖕᓄᑦ ᓇᓅᖃᑎᒌᒃᑲᓐᓂᖅᐸᒃᑐᓄᑦ ᓄᓇᕗᒻᒥ ᑖᒃᑯᐊᓗ 
ᖃᓄᐃᙱᑦᑎᐊᖅᖢᑎᒃ, ᐃᑲᔪᖅᑐᐃᓪᓗᓂᓗ ᑲᔪᐊᖏᓐᓇᕈᓐᓇᖅᑐᒧᑦ ᐊᖑᕙᖕᓂᕐᒧᑦ ᑕᐃᒪᐃᔾᒧᑎᖃᖅᖢᓂᓗ ᑲᔪᓯᓂᖃᑦᑎᐊᖅᓯᒪᓂᑦᑎᓐᓄᑦ 
ᐱᓕᕆᖃᑎᒌᑦᑎᐊᖃᑦᑕᕐᓂᑦᑎᓐᓄᓪᓗ ᐊᐅᒪᑦᑎᖃᑎᒌᖕᓂᕐᒧᑦ ᓇᐅᑦᑎᖅᓱᕐᓂᕐᒧᓪᓗ ᐱᓇᔪᒃᐸᒃᑕᑦᑎᓐᓂ.” 
 
ᑭᐅᓗᒋᑦ ᐃᓄᐃᑦ ᐃᓱᒫᓘᑎᒋᔭᖏᑦ ᐱᔾᔪᑎᖃᕐᓗᑎᒃ ᐱᕙᖕᓂᕐᒥᒃ ᑲᓴᓗᒃᐸᖕᓂᕐᒥᒡᓗ ᓇᓄᕐᓂᒃ ᖃᐅᔨᓴᕐᓂᐊᕐᓗᓂ, ᓯᑯᓯᓛᕐᒥᐅᑦ ᑕᕆᐅᖓᓂ ᖃᐅᔨᓴᕐᓂᖅ ᐊᑐᓚᐅᖅᐳᖅ 
ᖃᖓᑕᔪᖃᖅᖢᓂ ᖃᐅᔨᓴᕐᓂᕐᒧᑦ ᐊᑐᖅᑕᐅᔪᓐᓇᖅᑐᓂᒃ, ᐃᓄᖕᓂᒡᓗ ᓄᓇᓕᖕᒥᐅᓂᒃ ᐃᓚᐅᑎᑦᑎᓪᓗᓂ ᑖᒃᑯᐊ ᓇᐅᑦᑎᖅᓱᖅᑎᐅᓪᓗᑎᒃ.  ᑕᐅᑐᒃᖢᒍ 
ᓇᓗᓇᐃᒃᑯᑦᑎᖅᓯᕙᖕᓂᕐᒥᒃ-ᐱᓯᒃᑲᓐᕐᓐᕐᒥᒃ ᐊᑐᖅᑕᐅᕙᒃᑐᓂᒃ ᐊᑐᖅᑕᐅᒐᔪᒃᐸᒃᑐᓂᒃ ᖃᐅᔨᓴᕈᑕᐅᔪᓂᒃ ᓇᓄᕐᓂᒃ, ᖃᖓᑕᔪᖃᖅᖢᓂ ᖃᐅᔨᓴᕐᓂᐅᕙᒃᑐᖅ ᑲᓴᓗᒡᕕᐅᕙᙱᓚᖅ 
ᓇᓄᕐᓂᒃ. ᖃᐅᔨᓴᕐᓂᕐᒧᑦ ᖃᐅᔨᒪᔭᐅᓕᖅᑐᑦ ᓇᓗᓇᐃᖅᓯᕗᑦ ᖃᖓᑕᔪᖃᕐᓗᓂ ᖃᐅᔨᓴᕐᓂᐅᕙᒃᑐᑦ  ᐱᑎᑦᑎᔪᓐᓇᕐᓂᖏᓐᓂᒃ ᐊᑐᖅᑕᐅᔪᓐᓇᑦᑎᐊᖅᑐᓂᒃ 
ᑕᒻᒪᖅᑕᖅᓯᒪᙱᑦᑎᐊᖅᑐᓂᒡᓗ ᖃᔅᓯᐅᓇᓱᒋᓐᓈᓂᕐᓂᒃ, ᐊᑐᖅᑕᐅᑦᑎᐊᕈᓐᓇᖅᖢᑎᒡᓗ ᓴᐅᑦᑎᖅᓱᕐᓂᐊᕐᓗᓂ ᖃᔅᓯᐅᓂᖏᑕ ᖃᓄᐃᓕᕙᓪᓕᐊᓂᕆᔭᖏᓐᓂᒃ ᓯᑯᓯᓛᕐᒥᐅᑦ 
ᑕᕆᐅᖓᓂ, ᐊᓯᖏᓐᓂᓗ ᐊᕐᕌᒍ ᖃᖓᒃᑰᓕᕌᖓᑦ ᓯᑯᖃᕈᓐᓃᖅᐸᖕᓂᕆᔭᖏᓐᓂ. 
 
ᓇᓅᖃᑎᒌᒃᑲᓐᓃᑦ ᖃᔅᓯᐅᓇᓱᒋᔭᐅᓂᖏᑦ ᓯᑯᓯᓛᕐᒥᐅᑦ ᑕᕆᐅᖓᓂ 2,580-ᖑᕗᑦ ᓇᓄᐃᑦ, ᑖᓐᓇ ᐊᔾᔨᖃᑲᓴᑦᑎᐊᖅᖢᓂ ᖃᔅᓯᐅᓇᓱᒋᔭᐅᓚᐅᖅᓯᒪᔪᓄᑦ 1990 
ᐱᒋᐊᓕᓵᖅᑎᓪᓗᒋᑦ, ᐊᕐᕌᒍᑕᒫᑦ ᖃᔅᓯᕌᕐᓂᕆᔭᐅᕙᒃᑐᑦ ᐊᑕᐅᓯᑦᑕᐃᓐᓇᐅᒐᓗᐊᕐᒥᑎᓪᓗᒋᑦ ᐊᕐᕌᒎᓵᖅᑐᓂ 20-ᓂ. ᐃᓄᐃᑦ ᖃᐅᔨᒪᔭᖏᑦ ᖃᐅᔨᓴᕐᓂᒃᑯᓪᓗ ᖃᐅᔨᒪᔭᐅᓕᖅᑐᑦ 
ᓇᓄᐃᑦ ᑎᒥᖏᑕ ᖃᓄᐃᓕᓯᒪᓂᖏᓐᓄᑦ ᓄᕐᕋᖏᑕᓗ ᖃᓄᖅ ᐅᓄᖅᑎᒋᓂᖏᑕ ᓇᓗᓇᐃᖅᓯᕗᑦ ᑖᒃᑯᐊ ᓇᓅᖃᑎᒌᒃᑲᓐᓂᖅᐸᒃᑐᑦ ᖃᓄᑐᐃᓐᓇᖅ ᖃᓄᐃᙱᑦᑎᐊᕐᓂᖏᓐᓂᒃ. 
ᖃᖓᑕᔪᖃᖅᖢᓂ ᖃᐅᔨᓴᕐᓂᕐᒧᑦ ᖃᐅᔨᒪᔭᐅᓕᖅᑐᑦ ᑕᑯᑎᑦᑎᓚᐅᙱᓚᑦ ᖃᐅᔨᔾᔪᑕᐅᔪᓐᓇᖅᑐᓂᒃ ᓇᓗᓇᐃᖅᓯᓪᓗᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐱᐅᙱᑦᑐᒃᑯᑦ 
ᐊᒃᑐᕐᓯᓕᕐᓂᖓᓂᒃ ᓇᓄᖕᓂᒃ ᓯᑯᓯᓛᕐᒥᐅᑦ ᑕᕆᐅᖓᓃᑦᑐᓂᒃ. 
 

### 
 
*ᑕᑯᓗᒍ ᐃᓚᓕᐅᔾᔭᐅᓯᒪᔪᖅ ᓄᓇᙳᐊᖅ. 

ᑐᓴᖅᑕᖃᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᓗᒍ:

ᔮᑭ ᐸᐳ 
ᐊᐅᓚᑦᑎᔨ ᑐᓴᐅᒪᑎᑦᑎᓂᕐᒧᑦ, ᐃᓕᓐᓂᐊᖅᑎᑦᑎᕙᖕᓂᕐᒧᑦ ᐱᓕᕆᖃᑎᖃᖅᐸᖕᓂᕐᒧᓪᓗ 
ᐊᕙᑎᓕᕆᔨᒃᑯᑦ 
ᐅᖄᓚᐅᑖ: 867-975-7721 
ᖃᕆᑕᐅᔭᒃᑯᑦ: Jpepper@gov.nu.ca 

